
Шинэ чулуун зэвсгийн үеийн зосон зургийн дүрслэл, утга зүйн асуудалд

Хураангуй. Тус өгүүлэлд шинэ чулуун зэвсгийн үеийн хадны зосон зургийн дүрслэл, утга зүйн 
асуудлыг Хангайн нурууны баруун өмнөд хэсэгт орших Их хайрхан уулын орчмоос шинээр илрүүлсэн 
дурсгалууд хийгээд бусад хэрэглэгдэхүүнд тулгуурлан авч үзлээ. Мөстлөгийн дараах үеийн уур амьсгал, 
түүнээс  улбаалсан хүрээлэн буй орчны хувьсал хүмүүсийн ахуй амьдрал, оюун сэтгэлгээнд ихээхэн 
нөлөөлжээ. Үүний нэг баримт бол хадны зосон зургийн дүрслэл, утга зүй юм. Энэ үед дээд палеолитын 
үеийн амьтан зурах тогтсон гэмээр дүрслэл хүнээр солигдож “хүн” зосон зургийн гол өгүүлэмж болжээ. 
Ингэхдээ хүнийг их төлөв хоёр гараа дэлж өргөсөн байдлаар зурдаг нь хүсэл санаагаа илэрхийлж 
наманчилж буйг дүрслэн үзүүлсэн гэж үзжээ. Ийнхүү зосон зурагт хүн дүрслэх болсон нь цаашид 
сийлмэл зурагт олон янз хэлбэр болж баяжигдсан боловч гараа өргөж наманчилж буй мэт харуулах 
дүрслэлийн онцлог байдал чулуун зэвсгийн төгсгөл, зэс чулууны үед хүртэл хэвээр хадгалагджээ. Зосон 
зурагт хүн дүрслэхээс гадна сөөлжир чагтан тэмдэг, босоо, ташуу зураас, янз бүрийн геометрийн дүрс 
тэмдэг зурсан байдаг. Сөөлжир чагтан тэмдэг нь палеолитын сүүл үеэс хожуу хүрлийн үе хүртэл хадны 
зурагт дүрслэгдсэн бөгөөд өргөн цаг хугацааны хүрээлэлд авч үздэг. Харин шинэ чулуун зэвсгийн 
үеийн хүнтэй хамт дүрслэгдсэн эдгээр тэмдгийн тухай олон үзэл баримтлалаас галтай холбоотой хэмээх 
таамгийг үнэмшилтэй хэмээн үзсэн бөгөөд бүл хүмүүсийн гал голомтыг илэрхийлж байх магадлалтай 
ажээ. Шинэ чулуун зэвсгийн үеийн хадны зурагт хүнийг ихэд тойм байдалтай дүрсэлдэг нь хожуу 
үеийн “Сэлэнгийн зосон зураг”-т хүн дүрсэлдэгтэй ихэд төстэй байна. Харин илэрхийлж буй утга 
агуулга, дүрслэлийн бүрдлээрээ ялгаатайг тэмдэглэжээ. 

Studying the morphology and semantics of Neolithic ochre rock arts

Abstract. The article examines the description and meaning of Neolithic ochre rock paintings, drawing from 
newly discovered monuments and materials near Ikh Khairkhan Mountain in the southwestern Khangai 
Mountains. As evidenced by these ochre paintings, post-glacial climate changes significantly influenced 
people’s lives and worldviews. During this period, Upper Paleolithic animal depictions evolved, with humans 
becoming the primary subject of ochre paintings. People were typically portrayed with outstretched arms, 
possibly symbolizing intentions or prayer gestures. This human representation in ochre paintings later 
developed into various forms in petroglyphs, with the raised-arms motif persisting until the late Stone Age 
and early Iron Age. Besides human figures, ochre rock paintings feature cross marks, vertical and horizontal 
lines, and geometric symbols. Cross marks, found in petroglyphs from the Late Paleolithic to the Late Bronze 
Age, are believed to span a broad timeframe. Among various interpretations of these Neolithic-associated 
signs, the hypothesis linking them to fire and possibly representing a group’s hearth is considered plausible. 
Neolithic rock paintings depict people in a rudimentary manner, similar to representations in late Selenge-type 
ochre paintings. However, it’s important to note that the meanings conveyed differ significantly in terms of 
description and semantics.

Удиртгал 	
Дээд палеолитын үеэс анчин, түүвэрлэгчид 

агуйн хана, адар, амьдарч буй газар орныхоо хад 
чулуунд их төлөв амьтдыг дүрслэх болжээ. Энэ 
үеийн хадны зургийн гол онцлог бол дүрслэлийн 
бодит байдал юм. Хуучин чулуун зэвсгийн 
үеийн хадны зургийн дүрслэл, агуулга, соёлын 
холбогдлыг судлаачид олон талаас шинжин 
тодорхойлсон боловч мөстлөгийн дараах үеийн 
хадны зургийг ихэд ерөнхийлсөн байдалтай авч 
үзэх хандлага байна. Тиймээс энэ өгүүлэлд шинэ 
чулуун зэвсгийн үеийн зосон зургийн дүрслэл, 
утга агуулга хийгээд хожуу үеийн зосон зургаас 
ялгагдах онцлогийг тодруулахыг зорив. 

Мөстлөгийн эрин үе шувтарч уур амьсгал 
өөрчлөгдсөн нь анчин түүвэрлэгчийн ахуй 
амьдралд ихээхэн нөлөөлжээ. Энэ үеийн хүмүүс 
цэвэр усны ундаргад аль болох ойр суурьших 
болсон нь говийн бүс нутгийн өдгөө ширгэж 
хатсан эртний нуур, голын сав газарт буй олон 
тооны бууц суурины дурсгалаас мэдэгддэг. Багаж 
зэвсгийн төрөл ч олширч сайжирсан агаад зүүлт 
чимэглэлийг олон янзаар хийж хэрэглэх болсон 
нь хүний оюун сэтгэлгээ тэлсэнтэй холбоотой 
юм. Үүнээс улбаалан хадны зураг, тэр дундаа 
зосон зургийн дүрслэлд өөрчлөлт орсныг өмнөх 
судалгааны хэрэглэгдэхүүн хийгээд сүүлийн 
жилүүдэд шинээр илрүүлсэн зарим дурсгалаас 
харж болохоор байна. 

Судалгааны хэрэглэгдэхүүн ба арга зүй
Өнөөгийн байдлаар шинэ чулуун зэвсгийн 

үед холбогдох зосон зураг цөөн олджээ. Хангайн 
нурууны баруун өмнөд хэсгээс буюу Завхан 
аймгийн Эрдэнэхайрхан сумын Их хайрхан 
уулын Их агуй, Их агуй 2, Бага агуйн цахир, 
Намжирын агуй зэрэг зосон зураг бүхий шинэ 
дурсгал [Одсүрэн нар., 2022: 169-176] өгүүллийг 
бичих үндсэн хэрэглэгдэхүүн болно. Мөн 
Дорноговь аймгийн Ширийн чулууны хадан 
тогтцоос илрүүлсэн зосон зургийн дурсгалууд, 
өмнө нь судалгааны эргэлтэд орсон Баянхонгор 
аймгийн Баян-Өндөр сумын Саальтын агуйн 
дурсгалыг хамтатган авч үзлээ. Зосон зургийн 
дүрслэлийн онцлог, утга агуулгыг тодруулахад 
шинэ чулуун зэвсгийн үед холбон үздэг Өмнөговь 
аймгийн Ханбогд сумын Жавхлант хайрхан уул, 
чулуун зэвсгийн төгсгөл, түрүү төмөрлөгийн үед 
холбогдох Чулуут голын хадны зургийн хүний 
дүрслэлтэй харьцуулан үзэв.. 

Нутгийн иргэдийн аман мэдээнд тулгуурласан 
археологийн хайгуул судалгаа гүйцэтгэж шинэ 
дурсгалыг илрүүлсэн бөгөөд агуй, хөмөг, хадны 
хонгилд буй зургийг хэмжээс бүхий гэрэл зураг 
авч баримтжуулав. Агуй, хөмгийн зосон зураг 
он цагийн уртад янз бүрийн хүчин зүйлийн 
нөлөөгөөр ихэд бүдгэрч мэдэгдэх төдий болсон 
тул гэрэл зургийг Adobe өргөтгөлтэй программ 
ашиглан өнгө шүүн тодруулж, гар зураг болгов. 

Хадны зургийн дүрслэлийн арга барил, он 
цагийн асуудлыг тодруулахад жишин харьцуулах, 
баримтад дүн шинжилгээ хийх түүхийн 
судалгааны уламжлалт арга зүйг баримтлав.     

Зургийн дүрслэл, утга зүй
Шинэ чулуун зэвсгийн үед хадны зурагт 

хүн зурдаггүй палеолитын хэв маяг өөрчлөгдөж, 
зосон зургийн гол дүрийн нэг “хүн” болжээ. 
Үүнийг судлаачид анхааран тэмдэглэсээр ирсэн. 
Я. Цэрэндагва неолитын үеэс хад чулуунаа 
хүн дүрслэх явдал түгээмэл болсон бөгөөд энэ 
уламжлал хүрэл зэвсгийн үеийн хадны зосон 
зургийн дурсгалд ч хадгалагдаж үлдсэнийг 
дурдсан байдаг [Цэрэндагва, 2020: 41].

Бидний бодлоор шинэ чулуун зэвсгийн 
үед голчлон агуй, жижиг хөмөг, хадны хонгилд 
хүнийг дангаар болон сөөлжир чагтан тэмдэг, 
бусад геометрийн дүрслэлийн хамт зурж үлдээсэн 
байна. 

Хангайн нурууны баруун өмнөд хэсэг 
буюу Завхан аймгийн Эрдэнэхайрхан сумын Их 
хайрхан уулын Бага агуйн цахир, Их агуй зэрэг 
газраас шинээр илрүүлсэн зосон зурагт ганц 
нэгээр болон хэд хэдээр эгнэн зогссон хүмүүсийг 
зурахдаа олонхын гарыг өргөсөн байдалтайгаар 
эгц урдаас харснаар дүрсэлжээ (Зураг. 1, 1; 2, 
1-5). Мөн хүнтэй хамт сөөлжир чагтан тэмдгийг 
дүрсэлсэн нь санамсаргүй хэрэг биш юм. Ямар 
нэг ёслол үйлдэж наманчилж буй мэт ийнхүү 
гараа өргөсөн хүмүүсийн дүрслэлтэй сөөлжир 
чагтан тэмдэг нэг бүрдэлд багтаж, тодорхой утга 
санааг илэрхийлж буй нь зайлшгүй юм. Хүнийг 
ийнхүү гараа өргөсөн байдлаар зосоор дүрсэлсэн 
зураг голчлон агуй хонгилд буй нь анхаарал 
татах бас нэг асуудал юм. Баянхонгор аймгийн 
Баян-Өндөр сумын Саальтын агуй, Өвөрхангай 
аймгийн Зүүнбаян-Улаан сумын Их цоорхойн 
агуй [Сэр-Оджав, 1957: 17-22] зэрэг газарт ийнхүү 
гараа өргөсөн хүний дүрслэл бий. Саальтын агуйн 
зосон зургийг судлаачид эхэн үедээ хүрлийн 
хожуу үед холбогдуулан [Деревянко и др., 1998: 
171-172] үзсэн бол дараа нь шинэ чулуун зэвсгийн 
үед хамаарахыг тэмдэглэсэн байдаг [Цэвээндорж, 
Цэрэндагва, 2005: 16-31. Зураг 1]. 

Хүнийг гараа өргөж буйгаар зосоор 
дүрслэхээс гадна унжуулсан байдлаар тойм 
дүрсэлсэн зургууд Их хайрханы агуйнууд хийгээд 
говийн бүс нутгийн боржин чулуун тогтцуудад 

буй агуй хөмгийн зурагт ажиглагдсан юм. 
Дорноговь аймгийн Алтанширээ сумын нутаг 
Ширийн чулуунд археологийн хайгуул, малтлага 
судалгаа хийсэн Монгол – Америкийн хамтарсан 
“Говийн бүс нутгийн археологийн судалгаа” 
төслийн судлаачид Агуйт хад хэмээх зосон 
зурагтай жижгэвтэр агуйг малтан шинжилсний 
зэрэгцээ хэдэн хөмгөөс хадны зосон зураг 
илрүүлжээ. Ялангуяа нутгийнхан Бодын хороо 
хэмээн нэрлэдэг нэг талдаа дотогш, гадагш 
нэвтрэх гарцтай хадан хүрээний хойд талын 
ханан хаданд улаан зосоор хэдэн хүнийг тойм 
байдлаар зурсан дүрслэл байх агаад тэр орчимд 
цахиур, хасаар хийсэн шинэ чулуун зэвсгийн 
олдвор газрын хөрсөн дээр элбэг тархсан байв. 
Ширийн чулууны хадан тогтцын өмнөд хэсгийг 
нутгийнхан Бага чулуу хэмээн нэрийддэг. Бага 
чулууны зүүн хойд хэсэгт 2023 онд гүймэг хайгуул 
хийх явцад урагш харсан багахан хадан хонгилын 
хана, адарт зэрэгцэн зогссон цөөн хүнийг улаан 
зосоор дүрсэлсэн зураг илрүүлсэн. Хүн дүрсэлсэн 
агуй, хөмгийн орчимд шинэ чулуун зэвсгийн хэв 
шинжтэй олдвор тархсан нь тохиолдлын хэрэг 
биш бөгөөд зураг зурсан хүмүүсийн ул мөр байх 
өндөр магадлалтай юм. 

Ширийн чулууны төв хэсэгт, том цохио 
хадны өврийн нөмөр дулаан том хөмгийг Агуйт 
хад хэмээх бөгөөд 2022, 2023 онд хамтарсан 
төслийн судлаачид малтан шинжилж шинэ чулуун 
зэвсгийн төгсгөл үеийн олдвор, ялангуяа, хоёр 
талаас нь нямбайлан зассан сумны чулуун зэв 
олныг илрүүлжээ [Бөхчулуун нар., 2022: 64-65]. 
Агуйт хадны малтлагаас хязгаарлагдмал төрөл 
зүйл бүхий чулуун зэвсгийн олдвор, тэр дундаа 
гүйцэд зассан зэв олон гарсан тул неолитын 
хожуу үеийн анчдын отог буудлын газар хэмээн 
үзжээ [Бөхчулуун нар., 2023: 52]. Агуйт хадны 
малтлагаас харахад, Ширийн чулууны хадан 
тогтцын агуй хонгилыг шинэ чулуун зэвсгийн 
үеийн анчин, түүвэрлэгчид оромж сууц болгон 
ашигласаар байсан агаад олдворын бүрдлээс 
үзэхэд, байнга урт хугацаанд бус ан гөрөө хийх 
үед түр хугацааны оромж сууц болгон ашиглаж 
байсан гэлтэй. Тиймээс энэ үеийн хүмүүс агуйн 
хонгилын хана, адарт өөрсдийн зураг дүрсийг 
үлдээсээр байжээ. 

Ер нь агуй, хөмөгт хүнийг ганц нэгээр, хэд 
хэдэн хүн эгнэн зогссон байдлаар дүрслэлийн 
тогтсон гэмээр арга барилаар зурсан байна. 

Хүнийг эгц урдаас харсан байдлаар толгой, их 
биеийг шулуун зураас татан гаргаад нурууны 
доод хэсэгтэй залган хөлийг ямагт алцайн зогсож 
буйгаар дүрсэлдэг ажээ. 

Лавтай мэдэгдэж буйгаар хүний гарыг гурван 
янзаар үзүүлжээ. Эхнийх нь гараа дэлж өргөсөн, 
дараагийнх нь тохойгоор нь нугалан дээш 
өргөсөн, сүүлийнх нь гараа унжуулсан байдалтай 
дүрсэлдэг ажээ. Тиймээс шинэ чулуун зэвсгийн 
зосон зурагт буй хүний дүрслэлийн гол онцлог 
бол гарын байрлал хэмээн үзэх нь зүйтэй юм. 
Ийнхүү ихэд тойм байдлаар хүнийг дүрслэхдээ 
гараа өргөж буйгаар харуулсан нь анхаарал 
татах агаад ихэд хүндэтгэлтэйгээр наманчлан 
ямар нэгэн хүсэл, санааг илэрхийлж буй гэдэг нь 
тодорхой байна.

Дээр өгүүлсэн агуй, хөмгийн зосон зураг дахь 
хүний дүрслэлтэй утга агуулгын хувьд адилсах 
сийлмэл зургийн том төлөөлөл бол Жавхлант 
хайрханы дурсгал юм. Өмнөговь аймгийн 
Ханбогд сумын нутагт, Галбын говийн хойд 
этгээдэд орших Жавхлант хайрханы хаднаа буй 
хэдэн зуун сийлмэл зургийн дотор хүн хамгийн 
олон буй нь анхаарал татдаг [Цэвээндорж нар., 
2004: 77-83, Хүснэгт 1-2]. Эндэхийн зурагт хүнийг 
олон янз байдалтай дүрсэлсний дотор гараа өргөж 
наманчилж буй мэтээр харуулсан зургуудыг 
судлаачид неолит, энеолит, хүрлийн эхэн үед 
холбогдуулсан бөгөөд гарыг үргэлж гурван 
хуруутай дүрсэлдэг онцлогийг ихэд тодотгон авч 
үздэг байна [Цэвээндорж нар., 2004: 77]. 

Жавхлант хайрхан тэр хавьдаа онцгой, ноёлог 
өндөр тогтоцтой. Ийм содон газрын хад чулуунаа 
эртний хүмүүс шүтлэг бишрэлийн агуулгаар зураг 
сийлж үлдээсэн нь тодорхой бөгөөд эндэхийн 
гурван хуруутай гараа наманчлах мэт дээш өргөн 
дүрсэлсэн зургууд Их хайрхан уулын агуй хөмгийн 
зурагтай ихэд төстэй ажээ. Харин Жавхлант 
хайрханы зурагт хүний толгойг их төлөв дугуйлан 
үзүүлсэн нь онцлог юм. Хүний зургийн дэргэд 
цацрагтай нар дүрсэлсэн 8 тохиолдол эндэхийн 
хадны зурагт бүртгэгдсэн. Өөрөөр хэлбэл, хүн, нар 
нийлж нэг утга илэрхийлж буй агаад тэнгэрийн 
эрхэс, тэр дундаа нар шүтэх үзэл санааны 
тусгал байх боломжтой юм. Мөн хүний толгойг 
цацрагтай нар мэтээр үзүүлсэн нь тохиолдлын 
хэрэг бус бөгөөд тэнгэр эрхсийг шүтэх уламжлалт 
агуулга аажмаар хувьсан баяжиж тухайн бүлэг, 

нийтлэгийн дотор нартай адилтгагдаж тахин 
шүтэгдэх төлөөлөгчид бий болсны илэрхийлэл 
байж болно.

Эртний хүмүүсийн дунд нар шүтэх уламжлал 
нэн эрт үүссэн бололтой. Дээрхээс үзэхэд, шинэ 
чулуун зэвсгийн үед лавтай нарыг шүтэх, түүнд 
наманчлан мөргөх уламжлал байсан нь Жавхлант 
хайрханы хадны зургаас харагдаж байна. Түүнээс 
гадна нарыг тухайн орчныхоо онцгой, өндөрлөг 
хэсэгт зурж сийлсэн тохиолдол Өмнөговь аймгийн 
Булган сумын Булагтай ууланд бий. Уулын оройн 
өндөрлөг хэсэгт бул чулууны зүүн өмнө зүг харсан 
гадар дээр цацрагтай нарыг нэлээд гүн хонхойлон 
сийлсэн [Одсүрэн нар., 2020: 31] нь хожуу үеийн 
бусад зургаас эрс ялгаатай агаад сийлбэр хадны 
гадраас ялгагдахгүй шахам болтол харласан нь 
илүү эрт цаг үед холбогдохыг харуулж байсан юм.  

Жавхлант хайрханы хаднаа дүрслэгдсэн 
гурван хуруутай хүний зураг, хүн болон нарны 
хоршмол зураг, наран толгойтой хүн зэрэг нь агуй, 
хөмөгт дүрсэлсэн хүний зосон зургаас он цагийн 
хувьд хожуу үед хамаарах магадлалтай. Өөрөөр 
хэлбэл, агуй хөмөгт энгийнээр дүрсэлсэн хүний 
зураг цаашид илүү олон янз дүр байдалтайгаар 
сийлмэл зурагт дүрслэгдэх болжээ. 

Хүнийг этгээд сонин байдлаар дүрсэлсэн 
сийлмэл зургийн нэг бол Монголын төв нутгийн 
Чулуут голын дурсгал юм. Чулуут голын хаднаа 
төрж буй эмэгтэйчүүдийг өвөрмөцөөр дүрсэлсний 
зэрэгцээ эрэгтэй хүнийг гараа өргөсөн байдлаар 
хажуугаас нь харснаар, олон цацаг унжлага 
бүхий дэрвэгэр хормой бүхий өмсгөлтэй, гараа 
өргөн зогсож буй зэрэг олон янз байдалтай 
харуулсан байдаг. Ингэхдээ толгойн оройн 
цацаг, чихний ээмэг, гарын гурван хуруу зэрэг 
жижиг хэсгийг бүгдийг харуулахыг зорьсон нь 
ажиглагддаг [Новгородова, 1989: 92-93, Рис 97]. 
Чулуут голын хаднаа буй хүний эдгээр өвөрмөц 
дүрслэлийг судлаачид чулуун зэвсгийн төгсгөл, 
түрүү төмөрлөгийн үед холбогдохыг бусад 
газрын дурсгалтай харьцуулан тогтоосон билээ 
[Цэвээндорж, 1999: 72-73]. 

Дээрхээс үзэхэд, агуй хонгилын хана, адарт 
гол төлөв зосоор хүнийг дүрслэх уламжлал шинэ 
чулуун зэвсгийн эхэн үед бий болжээ. Хүн шүтлэг 
бишрэлийн гол төв болсон учир цаашид содон 
тогтоцтой газрын хаднаа нар зэрэг тэнгэрийн 
эрхэстэй хосолсон байдлаар болон олон янз 

дүртэй сийлэх болсон нь Жавхлант хайрхан зэрэг 
газрын дурсгалаас мэдэгдэж байна. Харин чулуун 
зэвсгийн төгсгөл үед этгээд сонин хувцас өмсгөл, 
зүүсгэл гоёлтой нь харуулах болсон нь Чулуут 
голын хадны зургаас мэдэгдэж байна. Тийнхүү 
хүний дүрслэлд тодорхой нэмэлт, өөрчлөлт гарсан 
боловч хоёр гарыг заавал дээш өргөж гурван 
хуруутайгаар зурах уламжлал шинэ чулуун 
зэвсгийн үеийн туршид хэвээр хадгалагдсан 
гэлтэй байна. 

Хуучин чулуун зэвсгийн хадны зургийн 
дүрслэлийн үндсэн өгүүлэмж болох амьтан 
ийнхүү хүний дүрсээр солигдсон нь санаандгүй 
хэрэг биш ажээ. Нэг талаас олон мянган жилийн 
туршид хувьсан хөгжсөн биологийн хүчин зүйл 
хүний оюун ухааны тэлэлттэй холбон тайлбарлаж 
болох бол нөгөө талаас мөстлөгийн дараах үеийн 
уур амьсгалын олон удаагийн өөрчлөлт анчин, 
түүвэрлэгчдэд хүндхэн сорилт болж, үүнийг даван 
туулах өөрсдийн хүч чадлыг таньж мэдсэнээр хүн 
шүтлэг бишрэлийн нэг дүр болж агуй хонгил, 
онцгой содон тогтоцтой уулын хаданд дүрслэх 
болжээ. Ийнхүү шинэ чулуун зэвсгийн эхэн үеэс 
хүн шүтлэг бишрэлийн нэг дүр болсон хийгээд 
үхэл, амьдралын тухай хийсвэр сэтгэлгээ, хойд 
насны төсөөлөл бий болсон нь энэ үед нас 
барагчийг тогтсон дэг жаягийн дагуу оршуулах 
болсноос мэдэгдэнэ [Дорж, 1969: №3; Идэрхангай 
нар., 2015: 5-22; Reichert et al, 2022: 220-252]. 

Монголын шинэ чулуун зэвсгийн үеийн 
булш гадаад байгууламжтай, байгууламжгүй, 
оршуулгын зан үйлийн хувьд бүс нутгийн ялгаатай 
боловч нас барагчид зос цацах зан үйлийн хувьд 
адил байсныг харж болно. Нас барагчид ийнхүү 
зос цацах нь дахин амилахыг бэлгэдсэн үзэл 
санааны тусгал хэмээн тайлбарладаг. Хэрэв тийм 
бол тухайн үед хүн үхсэний дараа өөр газарт 
дахин амьдардаг, үүгээрээ бусад амьтдаас өөр 
онцгой хэмээн итгэж байжээ. 

Дорнод аймгийн Булган сумын нутаг, 
Хэрлэнгийн эргийн Норовлин уулаас 1972 онд 
санамсаргүй байдлаар илрүүлсэн шинэ чулуун 
зэвсгийн үеийн булшинд монголжуу төрхийн 
эмэгтэйд олон тооны сондор, гахай, тарвага, 
хүдрийн соёогоор хийсэн зүүлт, амьтдын дүрстэй 
танан чимэг, ясан бугуйвч, багаж зэвсгийн зүйл 
зэрэг эд өлгийн арвин баялаг хэрэглэгдэхүүн 
дагалдуулсны дотор дээрээ оосорлон зүүх нүхтэй, 
хүний нүүр дүрсэлсэн чулуун онго байжээ. Хүүрт 

дагалдуулсан олон төрлийн эд өлөгт тулгуурлавал 
бөө удган зэрэг онцгой нэгнийг энэ булшинд 
оршуулсан байх магадлалтай хэмээн үзсэн байдаг 
[Волков, 1975: 76-79]. Ямартай ч энэ оршуулгад 
хүний нүүрийг хязгаарлагдмал орон зайд буюу 
бага талбайд ихэд бодитой дүрсэлсэн чулуун онго 
дагалдуулсан нь тухайн үеийн онго шүтлэгийн 
дүр “хүн” байсныг илэрхийлэх баримт мөн хэмээн 
үзэж байна. 

Шинэ чулуун зэвсгийн зосон зурагт хүнтэй 
хамт олонтоо тохиолддог дүрслэл бол сөөлжир 
чагтан тэмдэг юм. Сөөлжир чагтан тэмдэг Монгол 
орны байгалийн бүс бүслүүрийн хувьд харилцан 
адилгүй газруудад агуй, жижиг хөмөг, хадан 
хонгилын хана, хадан хясааны доод хэсэг зэрэг 
олон байршилд зурсан байх агаад солбисон хоёр 
зураас буюу “Х” тэмдгээр илэрхийлэгддэг. “Х” 
тэмдгийн хажууд юм уу хооронд босоо, ташуу 
зураас гаргасан байдаг.

Д.Цэвээндорж абугай энэ төрлийн зургийг 
Зураагийн улаан хадны төрөлд оруулсан агаад 
неолит, магадгүй түүнээс өмнөх үед холбогдох 
магадлалтай хэмээн үзжээ [Цэвээндорж, 1977: 38]. 
Зургийн бүрдэлд босоо зураас, дугуй, гурвалжин 
хэлбэрийн тэмдэг, салаа оройтой малгай өмссөн, 
хоёр гараа дэлж нэг гартаа зууван хэлбэрийн 
хэнгэрэг барьсан, өвдгөө ялимгүй нугалан бүжиж 
буй хүн, гурвалжиндуу цээжтэй бүсэлхийгээрээ 
нарийхан урт хормойтой хүнийг дүрсэлсэн байдаг 
ажээ [Цэвээндорж, 1999: 65].

Судлаач Я. Цэрэндагва сөөлжир чагтан 
тэмдэг бүхий зургийг неолитын үед [Цэрэндагва, 
2004: 29-33], А.П. Окладников хүрлийн сүүл, 
түрүү төмрийн үед [Окладников, 1981: 81], Т. 
Санжмятав хүрлийн үед [Санжмятав, 1995: 20] 
хамаарах магадлалтайг дурдсан юм. Судлаач Н. 
Батболд сөөлжир чагтан тэмдэг бүхий зурагт 
буй бусад бүрдэл хэсгүүд нь он цагийн ялгааг 
зааж буй хэмээгээд дан сөөлжир чагтан тэмдэг, 
босоо зураас (хүний гарын алганы зургийн хамт) 
бүхий зосон зургууд дээд палеолитын үед, хүний 
дүрстэй хамт зурагдсан болон байгалийн хадан 
дахь дүрслэл нь неолитын үед, харин бөөгийн 
дүрслэл бүхий зургууд нь неолитоос хойш үед 
холбогдуулсан [Батболд, 2014: 106] байна. 

Сөөлжир чагтан тэмдгийн утга агуулга юу 
болох тухай судлаачид олон таамаг дэвшүүлсэн 
байдгаас галтай холбоотой дүрслэл байх 
магадлалтай тухай санал нэлээд үнэмшилтэй. 

Их төлөв агуй хонгилын хананд хүнтэй хамт 
нэг бүрдэлд оруулан дүрсэлсэн сөөлжир чагтан 
тэмдэг нь тэнд амьдарч байсан хүмүүс, ялангуяа 
нэг голомтын бүл хүмүүсийг харуулахыг зорьсон 
бололтой. Их хайрхан уулын Бага агуйн цахирт 
хэд хэдээрээ болон эгнэсэн хүмүүсийн орчимд 
сөөлжир чагтан тэмдгийг дүрсэлсэн байдаг 
(Зураг. 2, 1, 3). Зарим зурагт хүмүүсийн эргэн 
тойронд тэдгээрийг хашсан мэтээр дүрсэлсэн ч 
бий. Их хайрхан ууланд хүний дүрслэлтэй хамт 
сөөлжир чагтан тэмдэг зурсан нь тодорхой бөгөөд 
хүн дүрслээгүй янз бүрийн тэмдэгт зурж үлдээсэн 
агуйд энэ дүрслэл мэдэгдээгүй билээ. Тиймээс 
гал голомт, цаашлаад нар шүтлэгтэй холбоотой 
дүрслэл байх магадлалтай байна.

Хүн, сөөлжир чагтан тэмдгээс гадна янз 
бүрийн геометрийн дүрс, зураасыг агуй , хонгилын 
хаданд зурж үлдээсэн байдаг. Их хайрхан уулын 
Их агуйн ойролцоо нэлээд өндөрт орших агуйн 
(бид энэ агуйг Их агуй 2 хэмээн дугаарлаж 
баримтжуулсан) хананд хүн, сөөлжир чагт зэрэг 
тогтсон дүрслэл зуралгүй хоорондоо зайтайгаар 
хуруугаар татаж гаргасан зураас (Зураг. 2, 6, 8, 
9, 10), хурууны өндгөөр дарж гаргасан цэг толбо 
(Зураг. 2, 8), үзүүр нь доош харсан ац (Зураг. 2, 
11) , босоо урт зураас (Зураг. 2, 12), булан гаргаж 
эргэсэн хашлага маягийн дүрс (дотор нь зураг 
байсан нь баларч зосны ор үлджээ) зэрэг гол төлөв 
тэмдэг дүрсийг зурж үлдээсэн байв [Одсүрэн нар., 
2022: 171]. Эдгээр дүрс тэмдгийн учир холбогдлыг 
эцэслэн тогтоох боломжгүй ч энэ агуй эзэнтэй 
гэдгийг бусдад мэдэгдсэн дүрслэл, тэмдэглэгээ 
байхыг үгүйсгэхгүй. 

Агуй, хаднаа зурсан зосон зургийн өөр 
нэг дүрслэл бол нэг болон хэд хэдэн эгнээнд 
зэрэгцүүлсэн богино босоо зураас юм. Их хайрхан 
уулын Намжирын агуйн хаднаа нэг эгнээнд 
олон богино зураасыг босгон дүрсэлсэн зураг 
бий (Зураг. 2, 13). Энэ агуйд хийсэн малтлагаас 
хайрга чулуугаар хийсэн чулуун зэвсгийн зүйл, 
тэмээн хяруулын өндөгний хальсны хэлтэрхий 
зэргийг илрүүлсэн юм [Гүнчинсүрэн нар., 2023]. 
Малтлагын баримтаас харахад, энэ агуйд чулуун 
зэвсгийн сүүл үед хүмүүс суурьшиж өөрсдийн 
амьдралын ул мөрийг үлдээжээ. Харин дээр 
өгүүлсэн эгнэсэн богино босоо зураас шинэ 
чулуун зэвсгийн үед холбогдох уу? гэдэг асуудал 
гарна. Намжирын агуйд хийсэн малтлагын 
баримтаас харахад, энэ агуйн шинэ чулуун 

зэвсгийн оршин суугчид дээрх зургийг үлдээсэн 
бололтой. Намжирын агуйн үүдний гаднах зүүн 
доод талын хадан дээр олон салаа босоо эвэртэй 
гурван буга, согоо бололтой хоёр жижиг амьтны 
хамт дүрсэлсэн сийлмэл зураг бас бий [Одсүрэн 
нар., 2022: 173]. Ямартай ч зосон зураг, сийлмэл 
зургийг нэг цаг үед холбон үзэх боломжгүй 
бөгөөд сийлмэл зургийн бугын дүрслэл Монгол 
орны олон газарт буй хожуу хүрлийн үеийн бугын 
дүрслэлтэй адил байна. Тиймээс Намжирын агуйд 
буй эгнэсэн босоо зураас шинэ чулуун зэвсгийн 
үед хамаарах магадлалтай агаад Бага агуйн 
цахирын ханан дахь зэрэгцэн зогссон хүмүүсийн 
ихэд бүдгэрсэн зураг дээр хожим нэг эгнээд 
зэрэгцсэн ийм босоо зураасыг давхарлан зурсан 
нь ажиглагдсан юм. Намжирын агуйн ханан дахь 
эгнэсэн босоо зураас магадгүй, тус агуйд орогнон 
амьдрагсдыг төлөөлүүлсэн дүрслэл байж болох 
юм. Ийм эгнэсэн босоо зураас палеолитын хадны 
зурагт ч тааралддаг. Хойд Цэнхэрийн агуйн зосон 
зурагт ийм дүрслэл буйг [Окладников, 1972: 
56] анхаарах хэрэгтэй бөгөөд хуучин чулуун 
зэвсгийн төгсгөлөөс хүрлийн үеийг хамарсан урт 
удаан цаг хугацааны хүрээлэлд авч үзэхээс өөр 
аргагүй байна. Зарим газарт хүмүүс олон үеийн 
туршид өөрсдийн зургийг давхарлан зурсан байх 
нь олонтоо тааралддаг тул аль нэг дүрслэлээр 
бүх үеийг шууд төлөөлүүлэн үзэх нь буруу юм. 
Тиймээс зургийн өгүүлэмж, утга санаа хийгээд 
дүрслэлийн нэгдмэл байдлыг сайтар нягтлах 
шаардлага урган гардаг.

Шинэ чулуун зэвсгийн үеийн хадны 
зосон зурагт амьтдыг хэрхэн дүрсэлдэг байв? 
Дүрслэлийн онцлог байсан уу? гэдэг асуулт 
зайлшгүй гарна. Ширийн чулууны Агуйт хад 
зэрэг агуй хөмгийн зурагт амьтны дүрслэл 
мэдэгдэх боловч ихэд бүдгэрсэн тул ямар амьтан 
болохыг ялган танихад бэрхшээлтэй байна. Агуйн 
амны хажуу, үүд хэсгийн адар зэрэгт том сунагар 
биетэй адуу, үхэр, янгир бололтой амьтдын зураг 
бий. Үүнтэй төстэй нэлээд томоор дүрсэлсэн 
амьтдын зураг хээрийн бүс нутгийн боржин хадан 
тогтцуудад дүрсэлсэн байдаг тухай мэдээ бий. 
Мөн олон эгнээ босоо зэрэгцсэн зураас амьтан 
болон хүний зурагтай хамт дүрслэгдсэн байдаг 
ажээ.

Судлаачид Бударын чулуу хэмээх боржин 
чулуун өвөрмөц тогтоцтой газраас шинээр 
илрүүлсэн зосон зурагт нэг болон хэд хэдэн 



32

эгнээнд зэрэгцүүлэн дүрсэлсэн олон босоо зураас, 
хүн, адуу хөтөлсөн хүн, адуу, зам мэт босоо зураас 
зэргийг шинээр илрүүлж судалгааны эргэлтэд 
оруулжээ [Галдан нар., 2023: 21-30, Зураг. 2-4]. 

Энэ зураг сэдэв, агуулгын хувьд “Сэлэнгийн 
зосон зураг”-тай холбоотой хэмээн үзсэн 
агаад ийм зургийн ойр орчимд газрын хөрсөн 
дээр чулууг тэгш өнцөгт хэлбэр үүсгэн өрж 
хийсэн хүрээ бүхий чулуун байгууламж олноор 
байрладаг нийтлэг зүй тогтол ажиглагдаж 
буйд тулгуурлан нас барагчийг оршуулах, тэр 
дундаа дөрвөлжин булшны соёлынхны ил тавьж 
оршуулах зан үйлтэй холбон үзсэн юм [Галдан 
нар., 2023: 21-30, Зураг. 2-4]. Үүнтэй бид санал 
нийлж буй бөгөөд “Сэлэнгийн зосон зураг”-ийн 
дугуй ба дөрвөлжин хүрээний дотор буй олон цэг 
тэмдэг ил оршуулгатай холбоотой, нас барагчийг 
төлөөлүүлсэн тэмдэглэгээ байх магадлалтай тухай 
өмнө өгүүлж байсан билээ [Одсүрэн, 2022: 6-16].

Монгол орны зүүн өмнөд нутгийн агуй, хөмөг, 
хадан дээр буй зарим зосон зураг “Сэлэнгийн 
зосон зураг”-тай утга агуулгын хувьд ижил 
гэдэгтэй санал нийлж байна. Харин цэг зураасыг 
хүрээлсэн тэгш өнцөгт болон дугуй хүрээ, шувуу 
зэрэг тогтсон дүрслэл байдаггүй нь орон нутгийн 
онцлог ялгаа бололтой.

Олон янзын дүрийн нэгдэл буюу дээр 
өгүүлсэн адуу, зам, хүн, нэг болон хэд хэдэн 
эгнээнд зэрэгцүүлэн дүрсэлсэн босоо богино 
зураас зэрэг дүрслэлтэй зосон зурагт хүнийг ганц 
нэгээр болон хэд хэдээр, их төлөв гараа өргөж 
наманчлан ёслол хийж буй мэтээр дүрсэлсэн 
зургуудаас ялган салгаж үзэх нь зүйтэй юм. 
Эдгээр зурагт хүнийг ихэд энгийнээр дүрсэлдэг 
нь хоорондоо адилсах хандлагатай боловч дүрийн 
нэгдэл, утга агуулгаараа эрс ялгаатай, хоёр өөр 
цаг үед холбогдох зураг юм. 

Ер нь хүрлийн үеийн зосон зурагт амьтдыг урт, 
сунагар маягаар дүрсэлдэг онцлог ажиглагддаг. 
Ширийн чулууны өмнөд хэсгийн хад асга дотроос 
илрүүлсэн зүүн тийш харсан хөмөгт янгир, адуу 
зэрэг амьтдыг зосоор зурж үлдээсэн нь бүгд том 
хэмжээтэй, биеийн харьцаа нь бодит байдлаас илүү 
уртавтар маягаар үзүүлсэн байдаг [Амартүвшин 
нар., 2018]. Дөрвөлжин булшны хашлага чулуун 
дээр ч амьтан дүрслэх энэ арга ажиглагддаг 
бөгөөд “Гучин хоёр хүнт”-хэмээн нэрлэгдсэн 
Дэл уулын дөрвөлжин булшны толгой талын 
хашлагад дүрсэлсэн согооны сийлмэл зураг үүний 

баримт болно [Волков, 2002: 101-102, табл. 125].  
Бидэнд буй хэрэглэгдэхүүнд амьтан дүрсэлсэн 

зосон зураг байхгүй. Жавхлант хайрхан зэрэг 
газарт буй олон хүнтэй хамт дүрслэгдсэн зарим 
амьтад, хүний нүүрний баг дүрсэлсэн өвөрмөц 
дүрслэл бүхий хадны зурагт буй адуу, үхрийн 
сийлмэл дүрслэлийг судлаачид неолитын үед 
холбон үзэх саналтай байдаг. Амьтныг харьцангуй 
бодит байдлаар дүрсэлдэг дээд палеолитын 
дүрслэлийн арга барил неолитын үед ямар нэг 
хэмжээгээр хадгалагдан үлдсэн байх магадлалтай 
агаад Норовлин уулын булшнаас илрүүлсэн хүний 
хувцсанд хадаж тогтоож байсан хэмээн үздэг 
хясаагаар хийсэн янз бүрийн амьтны дүрсийг 
бодит байдалтай ихэд төстэй урласан байдаг. Мөн 
Чулуут голын неолитын төгсгөл үеийн хадны 
зурагт үхрийг том бадриун цээжтэй, данхар 
эвэртэй ихэд сүрлэгээр бодитой урласан байдаг. 
Энэ бүхнээс үзэхэд, неолитын үед сийлмэл зурагт 
амьтныг бодитоор дүрслэх уламжлал хэвээр 
хадгалагдсан ажээ. Харин неолитын зосон зурагт 
одоогоор амьтан дүрсэлсэн зураг мэдэгдээгүй тул 
бат ноттой хэлэх баримт алга. 

Дүгнэлт
Мөстлөгийн дараах үеийн уур амьсгал, 

байгаль орчны хувьсал анчин, түүвэрлэгчдийн 
ахуй амьдрал, оюун сэтгэлгээнд мэдэгдэхүйц 
өөрчлөлт гаргасны нэг бол хадны зураг юм. 
Хэдийгээр өмнөх үеийн адил агуй, хадны хөмөг, 
хонгилд их төлөв зосон зураг зурах боловч 
харьцангуй бодит байдлаар дүрсэлдэг амьтны 
дүрийн оронд “хүн” зосон зургийн гол дүрслэл 
болжээ. Ийнхүү хүн дүрслэх болсон нь байгалийн 
олон янзын шалгуур, хүнд хатууг даван туулах 
арга ухаан хүнд байдгийг танин мэдэж, өөрийн 
хүч чадлыг мэдэрсэнтэй холбоотой бололтой. 
Нөгөө талаас эзэн биетэй тэнгэр эрхэс хийгээд 
далдын сүр хүчнээс ивээл хүсэж, хүсэл зоригоо 
илэрхийлж гараа наманчлах мэтээр өргөн зогссон 
нь тухайн үед хүнийг зосон зурагт шүтлэг 
бишрэлийн зан үйлийн утга агуулгатай дүрслэх 
болсны гэрч гэлтэй.

Зосон зурагт хүнийг ихэд энгийнээр дүрслэх 
арга цаашид баяжигдаж Жавхлант хайрхан зэрэг 
онцгой тогтоцтой уулын хаданд нартай хамт, нар 
мэт цацрагтай толгойтойгоор сийлмэл зурагт 
дүрслэх болжээ. Энэ нь эртний хүмүүсийн нар 
шүтэх ёстой холбоотой бөгөөд нартай адилтган 

шүтэгдэх төлөөлөгчид тухайн үед бий болсны 
баримт юм. Чулуун зэвсгийн төгсгөл, зэс чулууны 
үеийн сийлмэл зурагт хүнийг илүү олон янзын 
зүүлт чимэгтэй зурж дүрслэх болсон нь Чулуут 
голын зургаас мэдэгдэж байна. Гэвч шинэ чулуун 
зэвсгийн эхэн үед зосон зурагт зурсан хүнтэй адил 
гараа дэлж өргөсөн байдалтай дүрслэх арга шинэ 
чулуун зэвсгийн туршид уламжлагджээ.  

Эцэст нь тэмдэглэхэд, неолитын үеийн зосон 
зураг байршил хийгээд дүрслэлийн бүрдэл, утга 
агуулгаараа дараа үе, ялангуяа хожуу хүрлийн 
үеийн зургуудаас ялгагдаж байна. Голчлон агуй, 
хадны хөмөг, хадан хонгилд хүн, сөөлжир чагтан 
тэмдэг, босоо зураас болон янз бүрийн дүрс зурж 
үлдээдэг байжээ. Тухайн үеийн хүмүүс агуйг 
оромж сууц болгон урт хугацаагаар ашигласан 
хэвээр байсан агаад зай талбай бага зарим хөмөг 
хонгил нь анчин түүвэрлэгчдийн түр орогнох байр 
сав болж байжээ. Тиймээс хана, адарт нь улаан 
зосоор зураг зурж, энэ нь тухайн газар эзэнтэй 
гэдгийг бусдад илтгэх тэмдэг байсан бололтой. 

Зураг 1. Их хайрхан уулын Их агуйн зосон зураг. 1 – гараа унжуулан зогссон хүн, сөөлжир чагтан тэмдэг, 2 – 
сөөлжир чагттай төстэй дүрслэл, 3 – сөөлжир чагт ба ташуу зараас, цэг

Зураг 2. Бага агуйн цахирын зосон зураг. 1 – сөөлжир чагтан тэмдэг ба гараа өргөж эгнэн зогссон хүмүүс, 
эгнэсэн босоо зураас; 2 – гараа дэлж өргөсөн хүмүүсийн дүрслэл; 3 – гараа дэлж өргөсөн хүмүүс ба сөөлжир 

чагт, бусад үл мэдэгдэх дүрслэл, 4 – гараа дэлж өргөсөн хүн, ташуу зураас. Их агуй 2-ын ханан дахь зосон зураг. 
5 – гараа унжуулсан хүн ба гурвалжин дүрс, 6 – гарын дөрвөн хуруугаар татаж гаргасан зураас, 7 – үл мэдэгдэх 
дүрслэл, 8 – хурууны өндгөөр гаргасан цэг толбо, 9 – гарын гурван хуруугаар татаж гаргасан зэрэгцээ зураас; 10 
– гарын хуруугаар татаж гаргасан зураасууд, 11 – доошоо харсан ац маягийн дүрс, 12 – босоо зураас. Намжирын 

агуйн зосон зураг. 13 – нэг эгнээнд зэрэгцсэн босоо зураас

